UČEŠĆE PREDSJEDNICE USTAVNOG SUDA SEADE PALAVRIĆ
NA OKRUGLOM STOLU NA TEMU USTAVNE PROMJENE

 U BOSNI I HERCEGOVINI


Predsjednica Ustavnog suda Bosne i Hercegovine Seada Palavrić učestvovala je na Okruglom stolu na temu: Ustavne promjene u Bosni i Hercegovini, koji je održan 1. i 2. decembra 2008. godine u Sarajevu u organizaciji Međunarodnog centra za demokratsku tranziciju (ICDT) sa sjedištem u Budimpešti, uz podršku Ministarstva vanjskih poslova prijateljske Mađarske, te Švicarske Agencije za razvoj i saradnju. 

Predsjednica je u svome pozdravnom govoru u ime Ustavnog suda, između ostalog, iskazala zahvalnost organizatoru na razumijevanju neophodnosti i hitnosti ustavne reforme u Bosni i Hercegovini, kako zbog unutrašnjeg demokratskog razvoja, tako i zbog same provedbe Sporazuma o stabilizaciji i pridruživanju BiH Evropskoj uniji.


Istakla je da je upravo ovakav pristup jedini mogući - ako se želi da do ustavne reforme zaista dođe. Sama činjenica da je organizator Okruglog stola na temu: Ustavne promjene u Bosni i Hercegovni - na samom početku uključio sve segmente društva i da mu je želja da u ovome procesu od samog početka učestvuju i predstavnici civilnog društva i parlamentarci – pruža veliku nadu za uspjeh predstojeće ustavne reforme.


Predsjednica je ponovila općepoznati stav da su evropske integracije i ustavne promjene strateški ciljevi Bosne i Hercegovine u narednom periodu. 

Ona je podsjetila na činjenicu da je Ustav Bosne i Hercegovine nastao kao anex mirovnog sporazuma, u vrijeme čijeg zaključenja su svim stranama odgovarali kompromisi koji nisu nužno bili u skladu sa tradicionalnim vrijednostima bosanskohercegovačkog društva, niti sa nekim demokratskim standardima. 

Ustav BiH je u primjeni više od decenije. To je period u kojem je bilo moguće sagledati sve njegove vrijednosti i ograničenja. 

Treba imati u vidu i činjenicu da su se u ovom periodu dogodile značajne društvene promjene u Bosni i Hercegovini, kao i ulogu međunarodne zajednice, koja je stalno na odgovarajući način - prisutna u Bosni i Hercegovini. Značajne reforme su preduzete u procesu ka evropskim integracijama - ali i znatan broj njih tek predstoji ili ih treba okončati. 

Svi ovi faktori doveli su do zajedničkog stava domaćih i međunarodnih političkih snaga o nužnosti ustavne reforme i povezanosti tog cilja s evropskim integracijama. I dok se u pogledu ovog općeg stava svi slažu, mišljenja o načinu  i obimu u kojem treba provesti ustavne promjene – različita su. 

Isto tako, dok kod većine populacije u Bosni i Hercegovini postoji jedinstven stav o prihvatanju evropskih integracija, još uvijek znatan njen dio ne odnosi se prema državi Bosni i Hercegovini kao prema svojoj državi, odnosno domovini. Treba podsjetiti da «Daytonski ustav» nije donesen u uobičajenoj demokratskoj proceduri već od strane domaćih potpisnika mirovnog sporazuma i uz međunarodne garancije. I da, pored toga, za cijelo vrijeme primjene, «pati» od nedostatka publiciteta jer nikada nije službeno preveden na jezike naroda koji žive u Bosni i Herecovini niti je njegov tekst objavljen u službenom glasilu države. 

Uprkos slabostima i nedorečenostima, Ustav Bosne i Hercegovine sadrži značajne osnovne principe koji se nalaze u temelju svake demokratske države. Ono što je bitno i što je neupitno prema Ustavu Bosne i Hercegovine jeste da je Bosna i Hercegovina suverena država, koja ima teritorijalni integritet i političku nezavisnost; da u Bosni i Hercegovini moraju biti ravnopravni njeni konstitutivni narodi, ostali i građani; da će se svima garantirati najviši nivo međunarodno priznatih ljudskih prava; da će država funkcionirati u skladu sa principom vladavine prava i na osnovu demokratskih i slobodnih izbora; da će u njoj postojati zajedničko tržište (sloboda kretanja osoba, roba, usluga i kapitala).
 
Nažalost, ovi demokratski principi ni danas nisu dobili svoju punu snagu i značaj i nisu u potpunosti pretočeni u život na način koji bi vodio stvaranju i jačanju međusobnog povjerenja u Bosni i Hercegovini, razvijanju istinske demokratije i zaštite prava svih na cijeloj teritoriji države. Stoga, u procesu ustavne reforme ove principe treba reafirmirati, jer oni predstavljaju izvanrednu osnovu za rad na daljnjem poboljšanju ustavno-pravnog okvira u Bosni i Hercegovini.


Zato predstojećim ustavnim promjenama mora prethoditi najšira demokratska rasprava,  a postupak mora biti vođen unutar institucija sistema.
 
Poseban doprinos s pravom očekuje se od naučne i stručne javnosti. 

Članovi Ustavnog suda Bosne i Hercegovine neizbježno su njen značajan dio. Vršeći značajan dio svoje nadležnosti Ustavni sud je u dosadašnjoj jurisprudenciji bio u dobroj prilici da, kao zaštitnik -  ali i tumač postojećeg Ustava, također sagleda njegove vrijednosti i nedostatke.

Ovdje posebno treba istaći odluku Ustavnog suda «o konstitutivnosti» koja je afirmirala princip priznavanja prava svih konstitutivnih naroda na cijeloj teritoriji Bosne i Hercegovine. Prema bitnom stavu iz ove odluke «....ustavni princip kolektivne jednakosti konstitutivnih naroda, koji proizlazi iz označavanja Bošnjaka, Hrvata i Srba kao konstitutivnih naroda, zabranjuje bilo kakve posebne privilegije za jedan ili dva od tih naroda, svaku dominaciju u strukturama vlasti i svaku etničku homogenizaciju putem segregacije zasnovane na teritorijalnom razdvajanju». 

Ovaj stav nesumnjivo mora predstavljati polaznu osnovu za sva daljnja razmatranja ustavnih promjena, jer on sublimira sve temeljne vrijednosti ovog društva koje mora opravdati naziv multietničkog i multikulturnog.

Pored toga, vrlo je značajno i sa aspekta zaštite ustavnosti i zakonitosti i sa aspekta zaštite ljudskih prava i temeljnih sloboda - kakav će biti status i uloga Ustavnog suda Bosne i Hercegovine. 

Iz ovih razloga, istakla je predsjednica Palavrić, sasvim je legitimno i poželjno učešće, kao dijela naučne i stručne javnosti, i članova Ustavnog suda Bosne i Hercegovine u predstojećim ustavnim promjenama.

